
daiteke, eta, aldi berean, norbait 
da. Igor da. Inor. Bere izenean 
eta besteren abizenean arituz, 
nitasun garaikide ertzdun bat 
dakar hitzetara Igor Elortza 
bertsolariak, gutartasun 
lanbrotsu baten erdian. Bere 
buruaz beste, besteon munduaz 
mintzatuz, ispilu deseroso eta 
maitekor baten aurrez kokatzen 
gaitu guztiok.

Hitzak jostari josiz jarri ditu 
bertsoak; noiz sakon, noiz arin. 
Norbanakoaz eta jendeaz ari da, 
maitasunaz eta desiraz, azaletik 
barrura eta kanpora garenaz, 
gizonez eta feminismoaz, 
euskaldunon iragan hurbilaz eta 
orainaldi urrunaz, eguneroko 
nahi eta ezinez. Garaiaz eta 
giroaz. Buruz beste bihotzez.

Bertsoen hitzaren eta ahotsaren 
jarrera bereizgarri berekoak dira 
Rafa Ruedarekin landu dituen 
doinuak eta soinuak ere. Rapa, 
trapa, popa, funkya, mundurako 

erritmoak… Bertso-kantaro 
aurkituko da sorpresaz entzulea, 
aldiro, aldiaren kontraesanetara 
ertz ezberdinetik hurbiltzeko. 

Azpeitiko Kulturaz kooperatibako 
ikus-entzunezko narrazioen 
sortzaileekin osatzen da 
zuzeneko emanaldia, bertsoen 
hariari eta musikaren aireari 
paisaiak erantsiz; paisaia 
humanoak, urbanoak, 
mundanoak.

Ikus-entzunezko bertso jarriak 
dakartza, beraz, Anonyme 
Popular egitasmoak. Ni eta 
zu eta guaren arteko espazio 
labainkor horretan sartu 
bezala ez irteteko esperientzia 
eskaintzen digu, hitzez, doinuz 
eta irudiz. 

Mundu modu inmundu ta aro arraro
Urteak erdi ustel bat baino gehiago
Bertsorik jarri barik nenbilen luzaro
Lehen gutarra nintzen, orain nitar nago

Ez dut nahi neure hutsik mozorrotu taldez
Ez neure zomorroan bilatzerik babes
Zeuk esango didazu nireak esanez
Zuri buruz kantari nabilen ala ez

Norbereburugintza da egungo gerra
Self made, autobonboa, coachak, Twitterra
Beharrezko bide da gaurko ur uherra
Berriz bila dezagun elkarren ederra

Hementxe gatoz, beraz, ni, neu ta neroni
Multitudea esan ahal zaio honi
Ez da hiruko txarra moldatzeko ongi
Lagun bakarrarentzat kontrario on bi

…

Inor Anonyme Popular
Zertarako eskatu lar?
Ez naiz betiko izango
Lehen pertsona singular

…

Anonyme Popular, edo erradiografia bat pantaila 
argiztatu baten gainean: transparente, zehatz, 
narru-hutsik. Erradiografia bat, edo figura opakoen 
barne-egiturak bistaratzeko teknika.

Figura opakoak, edo klase ertaineko gizon zuri 
zis hetero euskaldunak; beren burua bazter-
gune zapalduetan kokaturik eta, gehienetan, jo-
puntuan inor jarrita sentitu, hausnartu, sortu eta 
borrokatu izan dutenak. Horiek guzti horiek (ere) 
interpelatuko ditu emanaldi honek: “gu” esaten 
zuten lekuan “ni” esanda; “ni” esaten duten lekuan, 
“aldakor, “kontraesandun” iradokita.

Doinu, neurri eta erritmo libre markatuetan. Igor 
Elortzaren filtroetatik iragazita. Esaldi, berba eta 
silaba bakoitza gramotan pisatu eta ahapaldietan 
banan-banan kokatzen dituen sortzaile /
bertsolariaren konkrezioarekin. “Nitar egotea” 
eta “guka hitz egitea”, “gizamortua” eta “hiliria” 
zer diren izendatzeko gai den berbaginaren 
dotoreziarekin.

Kantatzen ala errezitatzen ari da? Rapeatzen? 
Bertsogintzan ala poesiagintzan? Manifestuak 
musikatzen? Je ne sais pas. Esaten ari da.  
Narru-hutsik. Zehatz. Transparente. Erradiografia 
bat pantaila argiztatu baten gainean, edo  
Igor Anonyme Popular.

Miren Amuriza Plaza

Entzun, entzun 
esaldien juntura jarraitu, hausnartu 
ironia ehizatu, hitz jokoa dastatu 
entzun, pentsatu
azkenerako zer gara ba, 
gure sasoian gurutzatutako lau katu 
zer pizten dizu?
entzun, aipua gorde
ados zaude?
entzun, nola da posible?
ondo kantatua kontraesan
entzun, eta zure egunerokora ekarri
ispiluan begiratu, alde erantzira ikusi
gaurtik atzoa erreparatu, gaurtik biharra desiratu
konektatu eta deskonektatu
barruei jaten eman, unea edan
hitzen haizea, hitzen hezea, hitzen nekea
Igor eta Rafa, edo Miren eta Aizpea
zu eta ni eta batzuetan gu
ordu betean kantu eta doinuz 
zenbat mundu, aizu.

Jon Benito Aranberri

…

Youtube Kanala

SAKATU GOIKO BOTOIA
BIDEOAK IKUSTEKO

Ikus-entzunezko bertso berriak orainaldian jarriak.

https://www.youtube.com/channel/UCMqilEfYdUDvarYD88R7VdA

Hogeita hamar urtetik gorako ibilbidea egin du durangarrak sorkuntzan, hitza ardatz 
duela beti; horregatik gustatzen zaio bere burua berbagin moduan aurkeztea: 
wordker, palabrador, parolétarien.

Bertsolari moduan egin zen ezagun, eta horretan nabarmendu da gehien, 1990eko 
hamarkada hasieratik: 1.500 plazatik gora egin ditu honezkero, Euskal Herriko 
finalista izan da lau aldiz eta Bizkaiko txapeldun izendatu dute bost bider.

Gazterik hasi zen bertsoa eta musika uztartu dituzten egitasmoetan ere, eta hiru 
ikuskizun zein beste hainbeste disko plazaratu zituen Unai Iturriaga bertsokidearekin 
eta Josu Zabala musikariarekin batera: Bertso berriak pobreziari jarriak (1995) eta 
Barrenkaleko bluesak (1997) 7 Eskale taldearekin, eta Bertso berriak eta lagun 
zaharrak (2007) Gu Ta Gutarrak taldearekin.

Antzerki gidoigintzan ere jardun izan du Axut, Artedrama eta Dejabu taldeekin, 
Errautsak (2011), Francoren bilobari gutuna (2016) eta Zaldi urdina (2019) 
antzezlanetan, eta ikus-entzunezko gidoigintzan ere bai telebistan zein publizitatean.

Gaztetik musikaren munduan murgildurik, ibilbide luzea eta zabala egin du, 1990eko 
hamarkadatik, Broken Bihotz taldean hasita. PILT taldeko abeslari, kantugile eta 
gitarrajolea izateak egin zuen ezagun; hamar urtean, bost lan grabatu eta ehunka 
kontzertu eskainiz iberiar penintsula osoan zehar. 2003an bakarkako ibilbideari ekin 
zion eta dagoeneko sei dira publikatu dituen lanak; azkena, Rueda izenekoa, 2020an.

Bakarkako ibilbideaz gaindi, musika eta poesia uztartu duten hainbat proiektutan 
parte hartu du: Zaharregia, txikiegia agian (2002) eta Jainko txiki eta jostalari hura 
(2012) Kirmen Uribe, Mikel Urdangarin eta Bingen Mendizabalekin batera; Haragizkoa 
(2010) Omar Nabarrorekin (Edorta Jimenez) batera; Gabrielen lekua (2014) Oier Gillan, 
Andoni Egaña eta Alain Urrutiarekin. Lauaxetaren jaiotzaren ehungarren urteurreneko 
Ehungarrenean hamaika (2004) lan kolektiboaren produkzioa eta zuzendaritza artistikoa 
ere egin zuen. 

Antzerkirako lanak ere burutu ditu, Lauaxeta (Maskarada 2004), Ohean (Maskarada 
2005), Antartikako lorea (Erre Produkzioak 2011), Oteihitzari biraka (Kukai - Tanttaka 
2006), baita Artxipielagoa (Ulumedia 2021) fikziozko podcast seriearen soinu banda ere.

Kultura osotasunean sustatzeko kooperatiba herritarra da Kulturaz, 
Azpeitian kokatua. Kultur-ikusgarritasuna, -sormena eta -transmisioa 
lantzen ditugu. 2017an ikusentzunezkoak jorratzen hasi ginen, batik 
bat kultur jardunarekin lotutakoak: dokumentalak, erreportajeak, 
bideoklipak... Ikasturte honetan Argia saria jaso dugu DAPA 
ikusentzunezko sormen lanengatik.

Yuri Agirre Quintana, Nora Alberdi Odriozola eta Ander Mujika 

Bertsozale Elkarteak duela 20 urte sortu zuen Lanku Bertso 
Zerbitzuak. Gure helburu nagusietako bat herri mugimenduaren 
antolakuntzan lagunduz, bertsolaritza indartzea eta sustatzea da.

Bat-bateko bertso plaza gure lehentasuna bada ere, bertsoa 
oinarritzat hartuta, beste kultur adierazpide batzuekin batera 
esperimentatuz urratsak eman ditu Lankuk hastapen-hastapenetik.

Hasierako bidea zenbait diziplina uztartzea izan zen, gaur egun, 
ordea, nor bere diziplina modu malgu eta libreago batean 
pentsatuta, gorpuztuta eta interpretatuta, proposamen berriak ari 
gara egiten.

Azken urteetako gure sorkuntza adierazgarrienak dira “Erradikalak 
gara eta Erradikalak ginen”, non bertsoaren eta antzerkiaren bidez, 
Ane Labaka bertsolariak eta Beatriz Egizabal antzerkilariak gaur 
egungo hainbat gai lantzen dituzten genero ikuspegitik.

“Orainmenean”, erakusketa eta bertso saio berezi baten bidez 
bertsolaritzaren genealogia feministak azaltzen diren. Gorria, Miren 
Amuriza bertsolaria eta Askoa Etxebarrieta “La Pulga” bailaoraren 
arteko elkarrizketa prozesu baten emaitza den emankizuna. “eRRe”, 
genero-ikuspegia ardatz hartuta lau bertsolari gaztek, LGBT+ 
kolektiboak arauaren baitan hartzen duen lekua, gazte izatearekin 
lotutako zapalkuntzak, eta horiek bertsolaritzan hartzen duten 
forma, beste dualismo batzuekin batera, oholtzaratzen duen 
emanaldia, eta “AMAraun” ikuskizuna, zeinetan Oihana Iguaran 
bertsolariak eta Amaiur Luluaga dantzariak, amatasunean zehar 
bidaia hipotetiko bat planteatzen duten; bidean, gorputzak, 
ahotsak, dantza eta bertsoa gurutzatuz.

LANKU

FITXA TEKNIKOA
Ideia eta zuzendaritza artistikoa
Igor Anonyme Popular

Hitzak eta ahotsa
Igor Elortza Aranoa

Doinuak eta soinua
Rafa Rueda Etxebarria

Ikus-entzunezko narrazioak
Kulturaz kooperatiba

Aholkularitza eszenikoa
Oier Zuñiga

Irudigintza eta dirudigintza
Gotzon Garaizabal eta Malen Amenabar

Ekoizpena
Lanku kultur zerbitzuak

